
Målet med undersøkinga har vore å vurdere arbeidet til styresmaktene med å styrkje 
 tryggleiken i vegtunnelar. Dette gjeld både arbeidet med oppgradering i tråd med nye 
 tryggleikskrav og korleis tryggleiken og beredskapen blir handtert. Revisjonen tar for 
 seg tryggleiksforvaltning av vegtunnelar i perioden frå 2007 til 2015, basert på eit utval 
 på til saman 41 tunnelar som ut frå sentrale kjenneteikn blei vurderte som særleg 
 risikoutsette. I undersøkinga er det sett på vedlikehald og oppgradering av tunnelane 
 i samsvar med tunneltryggleiksforskriftene, utarbeiding av og innhald i risikoanalysar 
 og beredskapsplanar, gjennomføring av øvingar og seinare oppfølging, evaluering 
 av hendingar og ulykker, gjennomføring av periodiske inspeksjonar og formidling av 
 informasjon til trafikantar om tryggleik i tunnelar.  


Tryggleiken i tunnelar er mellom anna avhengig av korleis tunnelen er utforma, og kva 
 tryggleiksutstyr og beredskap han har. Forvaltninga skal sikre at kritiske hendingar 
 så langt som mogleg ikkje skjer, og at det er eit tilstrekkeleg vern i tilfelle ulykker. I 
 dei om lag 1130 norske vegtunnelane blir det kvart år i gjennomsnitt registrert om lag 
 1300 uønskte køyretøystopp og i gjennomsnitt om lag 25 brannar og 15 tilløp til brann. 


Tunnelar har eit langt større katastrofepotensial enn veg i dagen dersom det skulle 
 oppstå ei uønskt hending, særleg ved brann.   


Samferdselsdepartementet har det overordna ansvaret for rammevilkår på 


vegsektoren, medrekna samordning og styring av arbeidet med samfunnstryggleik 
 og beredskap. Samferdselsdepartementet har også gjennom Statens vegvesen det 
 overordna ansvaret for tryggleiken i tunnelar. Tunnelar på riks- og fylkesvegnettet skal 
 vere bygde, utstyrte og haldne ved like i samsvar med dei lovene og forskriftene som 
 gjeld.   


Undersøkinga har tatt utgangspunkt i desse vedtaka og føresetnadene frå Stortinget:


•  Lov om vegar (veglova), med forskrift om minimum sikkerhetskrav til 
 visse vegtunneler (tunneltryggleiksforskrifta) og forskrift om minimum 


sikkerhetskrav til visse tunneler på fylkesvegnettet og kommunalt vegnett i Oslo 
 (tunneltryggleiksforskrifta for fylkesveg m.m.)


•  Brann- og eksplosjonvernlova, med forskrift om organisering og dimensjonering 
 av brannvesen (dimensjoneringsforskrifta)


•  Innst. 450 S (2012–2013) Innstilling fra transport- og kommunikasjonskomiteen 
 om Nasjonal transportplan 2014–2023, jf. Meld. St. 26 (2012–2013)


•  Innst. 426 S (2012‒2013) Innstilling fra justiskomiteen om samfunnssikkerhet,  
 jf. Meld. St. 29 (2011‒2012) Samfunnssikkerhet.


Rapporten blei lagd fram for Samferdselsdepartementet ved brev 15. april 2016. 


Departementet har i brev 23. mai 2016 gitt kommentarar til rapporten. Kommentarane 
 er i hovudsak innarbeidde i rapporten og i dette dokumentet.


Rapporten, oversendingsbrevet frå riksrevisorkollegiet til departementet 14. juni 2016 
 og svaret frå statsråden 1. juli 2016 følgjer som vedlegg.



Riksrevisjonens undersøking av arbeidet til styres-

maktene med å styrkje tryggleiken i vegtunnelar

Samferdselsdepartementet

1 Hovudfunn


•  Manglar i tryggleiksforvaltninga av tunnelar:


- Risikoanalysar tar i for liten grad opp særskilde risikoar ved kvar enkelt 
 tunnel.


- Fleire tunnelar manglar brannøvingar.


- Tryggleiksforvaltninga er ikkje godt nok dokumentert. 


•  Vegdirektoratet har ikkje sikra at trafikantar får nok informasjon om sikker åtferd 
 i tunnel.


•  Overordna styresmakter har svak styring og oppfølging:


- Vegdirektoratet har anten ikkje utforma eller oppdatert sentrale retningslinjer, 
 rettleiarar og kvalitetssystemet.


- Vegdirektoratet har ikkje god nok informasjon for å følgje opp at tunnelar blir 
 forvalta i tråd med lover og forskrifter. 


- Oppgraderinga av tunnelar har kome svært kort.


2 Merknadene frå Riksrevisjonen


2.1 Manglar i tryggleiksforvaltninga av tunnelar 


2.1.1 Risikoanalysar tar i for liten grad opp særskilde risikoar ved kvar enkelt 
 tunnel


I eit fleirtal av dei risikoanalysane som er undersøkte, er det ikkje dokumentert og 
 vurdert særskilde forhold ved tunnelane som kan påverke faren for uønskte hendingar, 
 i tråd med beste praksis, slik det er tilrådd i Veileder for riskoanalyse av vegtunneler. 


Særskilde forhold som for eksempel sesongvariasjon i trafikk, høg prosentdel tunge 
 køyretøy og bratt stigning er i fleire tilfelle ikkje dokumentert eller vurdert. Enkelte 
 risikoanalysar legg berre til grunn ei statistisk utrekning av sannsynet for at ei ulykke 
 skal skje, i vurderinga av risikobiletet – også når tunnelutforminga tilseier at ein bør 
 gjere ei meir omfattande fagleg vurdering av særskilde risikoar ved tunnelen. Fleire 
 tunnelforvaltarar som er intervjua i undersøkinga, meiner nytta av slike statistiske 
 risikoutrekningar er avgrensa. Brann- og redningsvesena ved halvparten av dei 
 undersøkte tunnelane meiner også at særskilde risikoar ikkje går tydeleg fram av 
 risikoanalysane. Riksrevisjonen meiner at risikoanalysar som ikkje dokumenterer 
 særskilde forhold ved tunnelane og vurderinga som blir gjord av desse, ikkje får fram 
 risikoen ved tunnelane på ein god nok måte. Dette gjer det også vanskelegare å 
 lage gode planar for beredskap og innsats ved ulykker, og det aukar risikoen for at 
 beredskapen ikkje blir tilpassa forholda i kvar enkelt tunnel.


Alle tunnelar som er lengre enn 500 meter, skal ha ein risikoanalyse og oppdatert 
 beredskapsplan. Informasjonen i planverket er vesentleg for å setje tunneleigaren 
 og naudetatane i stand til å vurdere kva hendingar ein kan førebyggje, og kva tiltak 
 som kan avgrense skadeverknadene når hendingar oppstår. Undersøkinga viser at 
 fleire tunnelar manglar ein oppdatert risikoanalyse og ein oppdatert beredskapsplan. 


Intervallet for oppdatering av beredskapsplanar spenner frå eitt til 14 år, og det 
 varierer i kva grad viktig teknisk utstyr som samband og ventilasjon er omtala i 
 beredskapsplanane. Både tunnelforvaltarane, tryggleikskontrollørar og regionane 
 meiner det er krevjande å halde planverket oppdatert, men dei er einige om at ein 
 bør gjere oppdateringar jamleg, for eksempel etter tilsyn, øvingar og inspeksjonar. 


Utan jamlege oppdateringar av planverket i tunnelane er det fare for at endringar 
i risikobiletet ikkje i stor nok grad blir følgde opp med tilpassa tiltak og god nok 
beredskap. Riksrevisjonen meiner at Statens vegvesen ikkje har følgt opp godt 

nok at tryggleiksdokumentasjonen alltid skal vere ajourført, slik det går fram i 
 tunneltryggleiksforskrifta pkt. 2.1, vedlegg II.


2.1.2 Fleire tunnelar manglar brannøvingar


Justiskomiteen peikar i Innst. 426 S (2012‒2013) til meldinga om samfunnstryggleik 
 på at felles øvingar og samhandling på alle nivå er ein viktig føresetnad for 


ein god beredskap og innsats frå naudetatane. Statens vegvesen skal sikre at 
 redningstenestene får god nok opplæring om brann og redning i kvar enkelt tunnel. 


Undersøkinga viser at kravet i tunneltryggleiksforskrifta om å gjennomføre øvingar 
 minst kvart fjerde år i kvar tunnel eller ein tunnel i nærleiken, ikkje er gjennomført for 
 alle tunnelane i undersøkinga. Brann- og redningsvesen for seks tunnelar seier at dei 
 ikkje har gjennomført nokon typar øvingar i tunnel. Undersøkinga viser vidare at det i 
 om lag halvparten av tunnelane i utvalet ikkje er gjennomført brannøving. Sju av desse 
 er undersjøiske tunnelar som gjennom risikoanalysar og faktiske hendingar er kjende 
 for å ha langt fleire brannar enn andre tunnelar. 


For at brann- og redningsvesena skal vere best mogleg i stand til å handtere alvorlege 
 hendingar i tunnelar, må dei vere godt kjende med objekta dei har ansvar for. Ein 
 tredel av brann- og redningsvesena meiner at innsatspersonellet deira har god 
 kjennskap til korleis røykutviklinga ved ein større brann vil arte seg i tunnelen dei har 
 beredskapsansvar for. Undersøkinga viser vidare at manglande brannøvingar påverkar 
 kva kjennskap brann- og redningsvesenet har til korleis røykutvikling ved ein større 
 brann vil arte seg i dei enkelte tunnelane. Eit fleirtal av brann- og redningsvesena 
 som har gjennomført brannøvingar, vurderer sin eigen kompetanse om røykutvikling 
 i tunnelane som god, medan fleirtalet av dei som ikkje har gjennomført brannøvingar, 
 meiner det motsette. Berre ved ein tredel av tunnelane i undersøkinga har brann- og 
 redningsvesena fått opplæring i handtering og sløkking av brann.


For å styrkje kompetanse om brann og redning i tunnel seier Vegdirektoratet at 
 Statens vegvesen sidan 2010 har halde kurs ved Runehamar test- og kursanlegg, 
 i tillegg til at dei har arrangert eit årleg seminar om brann og redning i tunnelar 
 i samarbeid med Direktoratet for samfunnstryggleik og beredskap sidan 2014. 


Riksrevisjonen ser positivt på tiltaka, men meiner dette aleine ikkje er nok for å gi 
 lokale brann- og redningsvesen god nok kompetanse om brann og redning i tunnel. 


Riksrevisjonen meiner at brannøvingar i dei enkelte tunnelane er avgjerande for at 
 brann- og redningsvesena skal få kunnskap om korleis røykutvikling artar seg, og 
 korleis ventilasjon og anna utstyr fungerer. Dersom lokale brann- og redningsvesen 
 ikkje har nok kunnskap om desse forholda i dei enkelte tunnelane, aukar sannsynet 
 for katastrofe ved ei uønskt hending vesentleg. Det er ei felles oppfatning blant 
 tunnelforvaltarar, tryggleikskontrollørar, regionane og brann- og redningsvesen at det 
 er behov for fleire øvingar, også brannøvingar, for å styrkje kompetansen om brann- 
 og redning i tunnel. Riksrevisjonen støttar dette synet og meiner det er kritikkverdig at 
 krava til øvingar i tunneltryggleiksforskrifta ikkje er etterlevde.


2.1.3 Tryggleiksforvaltninga er ikkje godt nok dokumentert


Det er viktig for ei effektiv tryggleiksforvaltning at tryggleiksdokumentasjonen til 
 tunnelen er tilgjengeleg og oppdatert.


For fleire tunnelar er det ikkje lagra dokumentasjon om gjennomførte øvingar, tilsyn 
eller inspeksjonar i det elektroniske forvaltnings-, drifts- og vedlikehaldssystemet 
PLANIA, som skal vere navet for dokumentasjon av tunnelforvaltninga. For mange 
tunnelar er det ikkje mogleg å finne tidlegare versjonar av beredskapsplanverk eller 
informasjon om tidlegare gjennomførte øvingar, inspeksjonar og tilsyn.  

Brannboka som skal samle all relevant dokumentasjon for brann- og redningsvesena, 
 er berre kjend og brukt i varierande grad i tunnelforvaltninga. Fleire tunnelforvaltarar 
 seier at dei ligg etter med å oppdatere tryggleiksdokumentasjonen, og meiner dette 
 mellom anna kan kome av svak oppfølging av driftsentreprenørar, høg brukarterskel 
 og andre programalternativ. Både regionane og Vegdirektoratet er kjende med at det er 
 stor variasjon i dokumentasjon og bruk av PLANIA.


Riksrevisjonen meiner at mangelfull dokumentasjon av rutinar og prosedyrar 
 i tunnelforvaltninga og varierande bruk av PLANIA gjer det vanskeleg å ha ei 
 systematisk tunnelforvaltning med oversikt over drift, vedlikehald og oppfølging 
 av avvik etter inspeksjonar, tilsyn og øvingar. Vidare blir nytta av PLANIA svekt 
 som verktøy for brann- og redningsvesen og driftsentreprenørar. Riksrevisjonen 
 meiner også at mangel på styringsinformasjon om tunnelforvaltninga gjer det 
 vanskelegare for regionane å utøve god styring og oppfølging. Slik Riksrevisjonen 
 ser det, bør slik styringsinformasjon vere på plass for å sikre at rutinar og krava i 
 tunneltryggleiksforskrifta blir følgde. 


2.2 Vegdirektoratet har ikkje sikra at trafikantar får nok informasjon om sikker 
 åtferd i tunnel


Trafikantar må påverkast til sikker åtferd, slik samferdselskomiteen la til grunn i 
 Innst. S. nr. 240 (2003–2004), jf. St.meld. nr. 24 (2003–2004) Nasjonal transportplan 
 2006–2015. Sjølvredningsprinsippet er det grunnleggjande prinsippet for evakuering 
 i vegtunnelar. Prinsippet går ut på at trafikantar må ta seg ut på eiga hand ved 
 evakuering, anten til fots eller med eige køyretøy. 


Undersøkinga viser at det er ei felles oppfatning blant fleirtalet av dei intervjua i 
 Statens vegvesen og brann- og redningsvesena at trafikantar har for lite kunnskap 
 om tryggleiksutstyr og korrekt åtferd i tunnelar. Evalueringar av brannane i Oslofjord-
 tunnelen og Gudvangatunnelen viser at det er utfordringar med informasjon og 
 trafikantåtferd under evakuering av tunnelane. 


Vegdirektoratet har i fleire år vore kjende med behovet for å auke medvitet og 


kunnskapen til trafikantane om kva dei bør gjere ved ei krise som brann i tunnel. Dette 
 blei mellom anna omtala i rapporten Atferd ved evakuering av vegtunneler, som blei 
 utforma i 2003 på oppdrag frå Vegdirektoratet. I 2012 skisserte Vegdirektoratet i ein 
 strategi for trafikant- og branntryggleik i vegtunnelar at ein informasjonskampanje 
 kunne vere eitt av fleire eigna verkemiddel for å endre åtferda til trafikantane i tunnelar. 


Undersøkinga viser at det ikkje er gjennomført opplysningskampanjar som dreier seg 
 om korrekt åtferd ved køyring i tunnel, kva tryggleiksutstyr tunnelar har, eller kvifor det 
 er viktig å bruke dette utstyret i naudssituasjonar. Sjølv om det finst slik informasjon på 
 nettsidene til Statens vegvesen, er det, slik Riksrevisjonen vurderer det, lite truleg at 
 det er tilstrekkeleg med denne informasjonen. 


Samferdselsstyresmaktene har eit særleg ansvar for at prinsippet om sjølvredning og 
føresetnadene for dette er kjent blant trafikantane. Vegdirektoratet opplyser at det i 
2016 er starta eit arbeid for å betre førarkortopplæringa. Sikker køyring i tunnel skal 
bli ein del av opplæringa. Oppgraderingsarbeidet som er i gang i tråd med krava i 
tunneltryggleiksforskrifta, vil også betre tryggleiksutstyret i tunnelane og dermed gjere 
sjølvredning enklare for trafikantane. Riksrevisjonen vil likevel peike på at nytta av 
investeringane i tryggleiksutstyr vil avhenge av at trafikantane har kunnskapar om 
tryggleikstiltaka og sjølvredningsprinsippet. 

2.3 Overordna styresmakter har svak styring og oppfølging 


2.3.1 Vegdirektoratet har anten ikkje oppdatert eller utforma sentrale 
 retningslinjer, rettleiarar og kvalitetssystemet


Vegdirektoratet skal sørgje for å utarbeide faglege retningslinjer og nærmare 


føresegner for korleis Statens vegvesen skal utføre arbeidet sitt. Sentrale handbøker 
 og rettleiarar for tunnelforvaltning er ikkje oppdaterte, og brukarane opplever ikkje 
 at dei gir føringar som er tydelege nok i arbeidet med forvaltning av tunnelane. 


Vegdirektoratet hadde planlagt at ein ny versjon av handboka Vegtunneler (N500) 
 skulle kome ut i løpet av 2014, men denne er framleis ikkje klar. Vegdirektoratet viser 
 også i handbok om Sikkerhetsforvaltning av vegtunneler (R511) frå 2007 til at ho er å 
 sjå som ein «prøveversjon», og at delane som manglar, vil bli gjorde ferdige seinare. 


Handboka om tryggleiksforvaltning av tunnelar er verken komplettert eller oppdatert 
 med fagleg innhald sidan 2007, trass i at regionane gir uttrykk for at det er behov for 
 det. Slik Riksrevisjonen ser det, svekkjer desse forholda den nytta handbøkene har 
 som retningslinjer for tryggleiksforvaltning av vegtunnelar.


Ifølgje Vegdirektoratet skal Veileder for risikoanalyser av vegtunneler frå 2007 vise 
 beste praksis for risikoanalysar i samsvar med tunneltryggleiksforskrifta. Undersøkinga 
 viser at det i regionane er uklart kva metode for risikoanalyse ein skal velje, og 


kva som er rett risikoakseptnivå, og at det er ulik praksis for korleis ein best skal 
 dokumentere risikoanalysar. Det er fagleg ueinigheit i Statens vegvesen i spørsmålet 
 om det tilrådde statistiske analyseverktøyet representerer beste praksis. Uklare detaljar 
 i rettleiaren kombinert med manglande oppdateringar av handbøker om tunneltryggleik 
 kan, slik Riksrevisjonen vurderer det, føre til at det blir uklart kva risikoakseptkriterium 
 ein skal leggje til grunn. I tillegg kan det føre til ulik praksis i korleis regionane utformar 
 risikoanalysane. 


Undersøkinga viser vidare at tunnelforvaltarar har ulike tolkingar av kva prosessar 
 som skal liggje til grunn for beredskapsplanen, kva han skal innehalde, og korleis 
 han skal vere utforma. Det er ikkje utarbeidd ein felles mal for beredskapsplanar, 
 og regionane har utvikla eigne malar for dette arbeidet. Mangel på tydelege svar og 
 avklaringar frå Vegdirektoratet om prosess og innhald i beredskapsplanar har ifølgje 
 regionane gjort arbeidet med planverket mindre effektivt og einsarta. Fleire prosessar 
 på tunnelområdet er ikkje er nedfelte i kvalitetssystemet, men er ifølgje Vegdirektoratet 
 under utvikling.


Tunneltryggleiksforskrifta blei innført i 2007, og det er, slik Riksrevisjonen ser det, 
 uheldig at arbeidet med kvalitetssystemet framleis har manglar, særleg fordi ein 
 stor del av den eksisterande tunnelmassen ikkje oppfyller dagens minimumskrav til 
 tryggleik og har til dels stort vedlikehaldsetterslep. Slik Riksrevisjonen ser det, gjer 
 også mangelfulle retningslinjer og eit ufullstendig kvalitetssystem det vanskelegare å 
 oppnå ei einsarta og effektiv tryggleiksforvaltning i regionane.


2.3.2 Vegdirektoratet har ikkje god nok informasjon for å følgje opp at tunnelar 
 blir forvalta i tråd med lover og forskrifter 


Vegdirektøren skal sjå til at Statens vegvesen har eit effektivt styringssystem og 
tydelege styringslinjer. Undersøkinga viser at Vegdirektoratet følgjer opp status for 
arbeidet med oppgradering av tunnelar i regionane. Gjennom styringsdokument 
blir det rapportert om status for oppgraderingane og om forbruk samanlikna med 
budsjett. Vegdirektoratet spør ikkje etter informasjon om forhold som har med tryggleik 
og beredskap i vegtunnelar å gjere, som øvingar og samhandling med naudetatar, 
eller om avvik etter inspeksjonar og tilsyn blir følgde opp. Styringsdialogen frå 

Vegdirektoratet gir derfor avgrensa informasjon i spørsmålet om regionsforvaltninga 
 følgjer opp sentrale delar av tunneltryggleiksforskrifta, slik Riksrevisjonen vurderer det.


Etter tunneltryggleiksforskrifta skal ein gjennomføre periodiske inspeksjonar kvart 
 sjette år. Under inspeksjonane skal ein mellom anna vurdere om tunnelen blir drifta 
 og halden ved like i samsvar med dei føresegnene som gjeld, om det blir gjennomført 
 øvingar, og om tryggleiksdokumentasjonen er på plass. For 6 av dei 41 undersøkte 
 tunnelane er det ikkje lagt fram dokumentasjon på at det er gjennomført periodiske 
 inspeksjonar dei siste seks åra. 


Periodisk inspeksjon skal vere eit verkemiddel når Vegdirektoratet skal følgje opp 
 korleis regionane forvaltar tunnelane. Når det ikkje blir gjennomført inspeksjonar, fører 
 det, slik Riksrevisjonen ser det, til ein auke i risikoen for at vesentlege svakheiter i 
 tryggleiksforvaltninga ikkje blir avdekte og følgde godt nok opp.


2.3.3 Oppgradering av tunnelar har kome svært kort


Gjennom tunneltryggleiksforskrifta for riksvegtunnelar blei EU-direktiv 2004/54/EF 
 implementert i Noreg. Tunneltryggleiksforskrifta blei sett i verk i 2007. I 2015 blei ei 
 tilsvarande forskrift for fylkesvegtunnelane sett i verk. Formålet med forskriftene er å 
 sikre lågaste tillatne tryggleiksnivå for trafikantar i tunnelar. Som ei følgje av krava i 
 forskriftene har vegstyresmaktene sett i gang eit oppgraderingsprogram for over 200 
 riksvegtunnelar fram mot fristen for oppgradering i 2019. 250 fylkesvegtunnelar skal bli 
 oppgraderte fram mot 2020. Oppgraderingane gir nytt og betra tryggleiksutstyr, mellom 
 anna ventilasjon, naud- og servicetelefonar, lys og sløkkjeutstyr. 


Åtte år etter at forskrifta blei sett i kraft, er 19 av 224 vegtunnelar på riksvegnettet 
 oppgraderte. Vegdirektoratet opplyser at det skal gjennomførast tiltak i om lag 40 
 tunnelar i 2016. Av desse reknar ein med at arbeidet i 12 tunnelar vil bli ferdig i 
 2016. I grunnlagsdokumentet for Nasjonal transportplan for 2018–2029, som blei 
 lagt fram i februar 2016, går det fram at det ikkje vil vere mogleg å gjennomføre 
 oppgraderingane på alle tunnelar på riksvegnettet som planlagt før fristen i 2019. 


Samferdselsdepartementet opplyser at oppgraderingsarbeidet har blitt meir omfattande 
 og kostnadskrevjande enn ein tidlegare har trudd, men dei meiner ein kan klare fristen 
 i 2019 for dei 130 riksvegtunnelane på det transeuropeiske vegnettet. Riksrevisjonen 
 vil gjere merksam på at viktige tryggleikstiltak ikkje kjem på plass for om lag 75 av 
 riksvegtunnelane når fristen går ut.


3 Tilrådingane frå Riksrevisjonen


Riksrevisjonen rår til at Samferdselsdepartementet sørgjer for at Vegdirektoratet 


•  bidreg til ei systematisk tryggleiksforvaltning av vegtunnelar ved å
 - oppdatere det faglege rammeverket for tryggleiksforvaltninga 
 - utvikle ein felles rettleiar for beredskapsplanar


- styrkje oppfølginga av forvaltninga i regionane  


•  i samråd med naudetatane styrkjer kompetansen om brann og redning gjennom 
 opplæring og brannøvingar, særleg i risikoutsette vegtunnelar 


•  tar i bruk vidare tiltak for å styrkje kunnskapen til trafikantane om sjølvredning og 
tryggleiksutstyr i vegtunnelar 



(15)13
 Dokument 3:16 (2015−2016


4 Oppfølginga frå departementet


Statsråden viser i sitt svarbrev til at det er sett i verk tiltak for å styrkje tryggleiken 
 i tunnelar. Statens vegvesen er i gang med å oppdatere retningslinjer og 


prosesskildringar i kvalitetssystemet sitt. Statsråden opplyser at departementet vil 
 be Statens vegvesen om ei oversikt over gjennomførte tiltak og arbeid som ikkje er 
 fullførte ennå, slik at ein kan styrkje arbeidet med tryggleiksforvaltninga av tunnelar.


Vidare viser statsråden til at ein er i gang med å lage ny mal for beredskapsplanar. 


Statens vegvesen skal starte arbeidet med ein rettleiar i å utarbeide 


beredskapsanalysar. Saman med annan tryggleiksdokumentasjon vil denne gi eit 
 enda betre grunnlag for å utarbeide gode beredskapsplanar. Ifølgje statsråden vil 
 departementet følgje opp arbeidet med å lage ein revidert mal for beredskapsplanar 
 og arbeidet med ein rettleiar for beredskapsanalysar. Departementet vil vidare også 
 følgje opp arbeidet til Statens vegvesen med å oppdatere det faglege rammeverket for 
 tryggleiksforvaltning av vegtunnelar, medrekna arbeidet med revidering av rettleiaren 
 for risikoanalysar. Departementet vil også be om ein framdriftsplan som viser når 
 oppdatert tryggleiksinformasjon kan vere på plass for dei tunnelane som manglar 
 komplett og oppdatert tryggleiksinformasjon.


Når det gjeld styringsdialogen, vil departementet be Statens vegvesen vurdere korleis 
 ein kan styrkje styringsdialogen mellom Vegdirektoratet og regionane for å sikre at 
 regionane utøver ei god tryggleiksforvaltning av tunnelane i samsvar med krava i 
 tunneltryggleiksforskrifta.


Samferdselsministeren opplyser at Statens vegvesen i samarbeid med Direktoratet for 
 samfunnstryggleik og beredskap har planlagt å følgje opp strategiarbeidet og rapporten 
 Tiltak for å bedre brannsikkerhet i utsatte vegtunneler med nye seminar hausten 2016 
 for dei som skal utarbeide og betre strategiane for dei enkelte tunnelane som er særleg 
 risikoutsette.


Samferdselsministeren opplyser vidare at Vegdirektoratet har etablert ei nasjonal 
 arbeidsgruppe for brannvern og brannvernleiing som del av å utvikle Statens vegvesen 
 når det gjeld brannvern i vegtunnelar. I dette arbeidet skal ein sørgje for å utveksle 
 erfaringar og sikre lik praksis, gi støtte når det blir sett i verk nye regelverk, følgje opp 
 avvik, utvikle planverk, system og rutinar, og arrangere kurs/seminar. Tiltaka som er 
 etablerte, samsvarar ifølgje statsråden godt med tilrådingane frå Riksrevisjonen.


Vegdirektoratet vil undersøkje kvifor ein ikkje held brannøvingar så ofte som krava 
 tilseier, og kva for tiltak ein må gjere for å sikre at det blir gjennomført øvingar i alle 
 tunnelar i samsvar med krava i forskriftene. Ifølgje statsråden vil Vegdirektoratet 
 også drøfte dette med Direktoratet for samfunnstryggleik og beredskap. Statsråden 
 opplyser vidare at Samferdselsdepartementet vil be Justisdepartementet om å vurdere 
 behov for eventuelle tiltak som sikrar at alle lokale brann- og redningsetatar har 
 gode nok ressursar til å ta del i brannøvingar i det omfanget som er nødvendig ut frå 
 tunneltryggleiksforskrifta. Departementet vil også be Statens vegvesen i samarbeid 
 med lokale brann- og redningsetatar om å utarbeide og bli einige om ein rullerande 
 fireårsplan som sikrar at det blir gjennomført brannøvingar i samsvar med krava i 
 tunneltryggleiksforskrifta.


Samferdselsministeren viser òg til at det skjer eit omfattande arbeid med å 
 planleggje og utføre tiltak i tunnelar i samband med oppgradering etter krav i 


tunneltryggleiksforskriftene. Både tekniske krav og krav til tryggleiksdokumentasjon i 
samsvar med tunneltryggleiksforskrifta vedlegg II vil kome på plass i tunnelane som 
skal oppgraderast. 

Samferdselsministeren viser i avslutninga av brevet sitt til at Statens vegvesen har 
 konkludert med at det er viktig at trafikantane kjenner til føresetnadene for sjølvredning 
 i vegtunnelar. Ifølgje statsråden vil departementet følgje opp Statens vegvesen ved å 
 be om at dei gjer greie for gjennomførte og planlagde tiltak for å betre føraropplæringa, 
 og ved å be Statens vegvesen prioritere arbeidet med ulike informasjonstiltak. 


5 Sluttmerknad frå Riksrevisjonen


Riksrevisjonen har ingen fleire merknader i saka. 


Saka blir send til Stortinget.


Vedteke i møte i Riksrevisjonen 25. august 2016


Per-Kristian Foss      Karl Eirik Schjøtt-Pedersen


Beate Heieren Hundhammer       Gunn Karin Gjul       Arve Lønnum 


      Jens  Gunvaldsen      

1  Innleiing


1.1 Bakgrunn 


Det finst om lag 1130 tunnelar i Noreg. Om lag halvparten av desse er på riksvegnettet, 
 og dei andre er på fylkesvegnettet. Tunnelane er spreidde over heile landet, men den 
 høgste konsentrasjonen finn ein på Vestlandet (Hordaland og Sogn og Fjordane). 


Tunnelar på riksvegnettet er eigde av staten, medan tunnelar på fylkesvegnettet er 
 eigde av fylkeskommunane. Statens vegvesen ved regionvegkontora forvaltar den 
 samla tunnelmassen og har ansvar for drift, vedlikehald og anna tryggleiksforvaltning. 


Det er dei seinare åra fastsett nye minimumskrav til tryggleik for tunnelar på vegnettet. 


I 2007 kom forskrift om minimum sikkerhetskrav til visse vegtunneler (tunneltryggleiks-
 forskrifta) – for tunnelar på riksvegnettet, og i 2015 kom det tilsvarande krav til tryggleik 
 for tunnelar på fylkesvegnettet med forskrift om minimum sikkerhetskrav til visse 
 tunneler på fylkesvegnettet og kommunalt vegnett i Oslo (tunneltryggleiksforskrifta 
 for fylkesveg m.m.). Etter forskriftene skal tunnelar vere oppgraderte til 


minimumsstandarden seinast 30. april 2019 (riksvegstunnelane) og 1. januar 2020 
 (fylkesvegtunnelane). 


I gjennomsnitt blir det registrert om lag 1300 uønskte køyretøystopp i norske 
 vegtunnelar kvart år og i gjennomsnitt om lag 25 brannar og 15 tilløp til brann.1
 Tunnelar har eit langt større katastrofepotensial enn veg i dagen dersom det skulle 
 oppstå ei uønskt hending, særleg ved brann. I tidlegare evalueringar er det også vist 
 svakheiter i tryggleiksforvaltninga av tunnelane, i innsatsplanlegginga og i innsatsen 
 ved ulykker. 


Tryggleiken i tunnelar blir påverka av korleis tunnelane er konstruerte og utforma, 
 og kva for tryggleiksutstyr dei har. God kommunikasjon og samhandling mellom dei 
 ansvarlege styresmaktene og redningstenestene som blir involverte når hendingar 
 oppstår, er også ein føresetnad. Det er derfor viktig at redningstenestene har 
 nødvendig opplæring og kompetanse, særleg for brann i tunnel, og at trafikantane 
 veit korleis dei skal oppføre seg når det skjer noko. Tryggleiken er også avhengig av 
 godt vedlikehald. Undersøkingar viser at det er eit vesentleg etterslep i vedlikehaldet i 
 tunnelar på både riks- og fylkesvegnettet.2


Systematisk tryggleiksforvaltning av tunnelar er ein kontinuerleg prosess for å 
 kartleggje og analysere risiko, i tillegg til at ein må planleggje og gjennomføre 
 risikoreduserande tiltak og sørgje for at beredskapen er god nok. Tunneleigaren skal 
 sikre ei systematisk tryggleiksforvaltning. 


1)  Statens vegvesen (2015) Lærebok. Drift og vedlikehold av veger. Statens vegvesens rapportar, nr. 365.


2)  Statens vegvesen (2012) Hva vil det koste å fjerne forfallet på riksvegnettet? Resultat av kartlegging, rapport nr. 75  
og Statens vegvesen (2013) Hva vil det koste å fjerne forfallet på fylkesvegnettet? Resultat av kartlegging, rapport nr. 183.

1.2 Problemstillingar


Målet med undersøkinga har vore å vurdere arbeidet til styresmaktene med å styrkje 
 tryggleiken i vegtunnelar. Dette gjeld både arbeidet med oppgradering i tråd med nye 
 tryggleikskrav og korleis tryggleiken og beredskapen blir handtert. 


Målet med undersøkinga kjem fram gjennom desse problemstillingane: 


1  I kva grad er tryggleiksforvaltninga til Statens vegvesen tilfredsstillande? 


2  Korleis styrer og følgjer Samferdselsdepartementet opp arbeidet til Statens 
 vegvesen med tunneltryggleik?


I undersøkinga er det tatt utgangspunkt i desse sidene ved korleis Statens vegvesen 
 forvaltar tryggleiken i vegtunnelar:


•  vedlikehald og oppgradering av tunnelane i samsvar med 
 tunneltryggleiksforskriftene 


•  utarbeiding av og innhald i risikoanalysar og beredskapsplanar 


•  gjennomføring av øvingar og seinare oppfølging


•  evaluering av hendingar og ulykker 


•  gjennomføring av periodiske inspeksjonar 


•  formidling av informasjon til trafikantar om tryggleik i tunnelar 

2 Metodisk tilnærming og gjennomføring


Problemstillingane er opplyste ved hjelp av dokumentanalyse, spørjeundersøking, 
 intervju og tilgjengeleg statistikk om ulykker og brann for eit utval høgrisikotunnelar. 


Revisjonen tar for seg tryggleiksforvaltning av vegtunnelar i perioden frå 2007 til 2015. 


Datainnsamlinga blei gjennomført i perioden frå april 2015 til februar 2016.


2.1 Utval av tunnelar og regionar


I den nasjonale vegdatabanken hos Statens vegvesen er det registrert i alt 1125 
 tunnelar. For å vurdere tryggleiksforvaltninga blei utvalet avgrensa til 272 tunnelar med 
 høgt risikopotensial, nærmare bestemt eittløpstunnelar med lengd over 500 m som 
 var opna i 2007 eller tidlegare. Desse tunnelane gir ikkje høve til å rømme gjennom 
 andre tunnelløp, og dei har i mange tilfelle etterslep på vedlikehald eller behov for 
 oppgradering. 


Vidare blei undersøkinga avgrensa til tre av dei fem regionane i Statens vegvesen. Det 
 blei rekna som tilstrekkeleg å undersøkje regionane vest, midt og nord for å avdekkje 
 eventuelle regionale skilnader i forvaltninga av tunnelane. Desse regionane har 
 mange eittløpstunnelar over 500 meter og størstedelen av det utrekna etterslepet på 
 vedlikehald av tunnelar. 


Med bakgrunn i 225 tunnelar, fordelt på høvesvis 130 i Region vest, 49 i Region midt 
 og 46 i Region nord, blei det gjort eit utval på 41 tunnelar på bakgrunn av desse 
 kriteria3: 


•  opningsår


•  tunnellengd 


•  årsdøgntrafikk (ÅDT), basert på statistikk frå 2014


•  prosentdel lange køyretøy (lengre eller lik 5,6 m), basert på statistikk frå 2014


•  tunneltype (undersjøisk / ikkje undersjøisk)


•  geografisk plassering (nær tettstad / i spreiddbygde strøk)


•  branntilfelle eller tilløp til brann


•  eigarforhold (riksveg/fylkesveg)


Dei 41 tunnelane er fordelte på Region vest, midt og nord, med høvesvis 17, 11 og 13 
 tunnelar. Av desse er 29 riksvegtunnelar og 12 fylkesvegtunnelar, jf. vedlegg 1. 


3)  Data om brannar i køyretøy er henta frå TØI-rapport 1205/2012 Kartlegging av kjøretøybranner i norske vegtunneler 2008–2011. 


Data på dei andre kriteria er henta frå Nasjonal vegdatabank. 

 Forvaltninga av 41 tunnelar i Region vest, Region midt og Region nord er gjennomgått i undersøkinga.


Kjelde: Norsk vegdatabank / Riksrevisjonen

2.2 Dokumentanalyse


For å opplyse korleis regionkontora (vidare kalla regionane) i Statens vegvesen 
 forvaltar vegtunnelane på riks- og fylkesvegnettet, er det henta inn dokumentasjon for 
 dei 41 tunnelane. Det blei gitt elektronisk tilgang til dokumenta gjennom forvaltnings-, 
 drifts- og vedlikehaldssystemet PLANIA i Statens vegvesen. Dokument som ikkje var 
 tilgjengelege i PLANIA, blei etterspurde og gjorde tilgjengelege frå elektronisk arkiv 
 (SVEIS) i Statens vegvesen. 


For å undersøkje risiko- og beredskapsarbeidet er desse dokumenta henta inn for dei 
 utvalde tunnelane:


•  risikoanalysar og beredskapsplanar


•  rapportar frå uønskte hendingar og ulykker


•  rapportar og evalueringar etter øvingar 


•  rapportar frå periodiske inspeksjonar 


•  rapportar etter gjennomførte branntilsyn 


Dokumenta er undersøkte for å vurdere utarbeidinga, innhaldet og om det eventuelt 
 er skilnader i praksis mellom samanliknbare tunnelar og/eller mellom regionane. 


Risikoanalysar er undersøkte for å vurdere om det er tatt nok omsyn til spesielle 
 særtrekk ved tunnelane. Beredskapsplanane er undersøkte for å sjå om desse tar for 
 seg det som kjem fram i risikoanalysen, og om dei i stor nok grad skildrar korleis ein 
 skal handtere risikoen. 


Hendingsregistrering og ulykkesrapportering er undersøkt sidan desse utgjer eit 
 viktig grunnlag for risikoanalysearbeidet og det systematiske tryggleiksarbeidet for 
 den enkelte tunnelen. At tunnelforvaltarane registrerer større hendingar, er også ein 
 viktig del av grunnlaget for ulykkesstatistikken og rapporteringa til Vegdirektoratet. 


Hendingsregistreringa i PLANIA er halden saman med opplysningar og statistikk frå 
 søk i nyheitsarkivet Retriever, søk på Internett og kartlegging av køyretøybrannar 
 (2008–2011) frå Transportøkonomisk institutt. 


For å sjå nærmare på om øvingar er evaluerte, og om evalueringane gir grunnlag for 
 læring, har ein gått gjennom øvingsrapportar og evalueringar. 


Det er undersøkt rapportar frå periodiske inspeksjonar. Rapportane viser om det 
 finst tryggleiksdokumentasjon som risikoanalysar og beredskapsplanar, og om det er 
 merknader til tryggleiksutstyret i tunnelane. 


Branntilsynsrapportar er brukt som ei kjelde for å vurdere tryggleiksforvaltninga av 
 tunnelane og det systematiske arbeidet med å sørgje for branntryggleik i tunnelen. I 
 nokre tilfelle fanst det også korrespondanse om oppfølging av avvik og merknader. 


I tillegg til dokumentasjon knytt til dei 41 tunnelane i utvalet, har ein henta inn og gått 
 gjennom rapportar og presentasjonar som er utarbeidde av Vegdirektoratet. Dette er 
 gjort for å få informasjon om trafikant- og branntryggleik, om læringa etter hendingar og 
 om arbeidet med risikoanalysar, kontroll og tilsyn.


Status for oppgradering av tunnelane på riks- og fylkesvegar er basert på innhenta 
 opplysningar frå Vegdirektoratet og ein gjennomgang av budsjettdokument.


For å sjå nærmare på arbeidet til Statens vegvesen med å etablere ei heilskapleg 
tryggleiksforvaltning av tunnelar, har ein gått gjennom tilsynsrapporten frå Vegtilsynet om 
ikraftsetjinga av tunneltryggleiksforskrifta og risikoanalysar av vegtunnelar i Region aust. 

For å sjå på særskilde utfordringar ved brann i tunnel har ein gått gjennom rapportar 
 og evalueringar frå eksterne fagmiljø etter større hendingar og ulykker. Rapportane gir 
 informasjon om svakheiter og læringspunkt i tryggleiksforvaltninga. 


For å vurdere korleis Samferdselsdepartementet styrer og følgjer opp Vegdirektoratet, 
 har ein gått gjennom tildelingsbrev for perioden 2007 til 2015 og årsrapportar for 
 perioden 2010 til 2015. Vidare har ein gått gjennom årsrapportar frå høvesvis 
 Region midt, vest og nord for åra 2013 til 2015 for å sjå nærmare på kva for 


styringsinformasjon Vegdirektoratet får om korleis tunnelane blir forvalta i regionane. 


Kva styringsinformasjon som finst, har også kome fram gjennom analysen av 
 tilgjengeleg dokumentasjon i PLANIA. 


For å sjå korleis fylkeskommunane følgjer opp tunnelane på fylkesvegnettet, har ein 
 i tillegg gått gjennom rapportar etter fylkesrevisjonar som er gjorde i perioden 2010 
 til 2015. Formålet var å kartleggje om revisjonane har avdekt svakheiter i systema 
 for styring og oppfølging av fylkesvegområdet i fylkeskommunane, og i kva grad 
 trafikktryggleik hadde vore tema. 


2.3 Spørjeundersøking


Det blei i oktober 2015 sendt ei elektronisk spørjeundersøking til 33 brann- og 


redningsvesen med ansvar for å yte innsats og beredskap i dei 41 utvalde tunnelane. 


6 av dei 33 aktuelle brann- og redningsvesena har ansvar for to eller fleire av dei 41 
 tunnelane i utvalet. Formålet med spørjeundersøkinga var å finne ut kva kompetanse 
 lokale brann- og redningsvesen vurderer at dei har når det gjeld handtering og sløkking 
 av brann i tunnelar generelt, og spesifikt i den tunnelen som er del av utvalet. Det var 
 også viktig å få henta inn opplysningar om i kva grad brann- og redningsvesena er 
 med på øvingar, om korleis dei samarbeider med Statens vegvesen, om branntilsyn, 
 og om kva synspunkt dei har på beredskapsplanverket for tunnelane. Fleirtalet av 
 spørsmåla var retta mot forhold i kvar enkelt tunnel, og resten var retta mot forhold ved 
 det enkelte brann- og redningsvesenet. 


Alle dei 33 brann- og redningsvesena svara på undersøkinga, og det blei gitt 
 kartleggingsinformasjon for 40 av 41 tunnelar.


Ein representant i Statens vegvesen og ein tilsett ved eitt lokalt brann- og rednings-
 vesen gav tilbakemelding på utkast til spørjeskjemaet. 


2.4 Intervju


Spørjeundersøkinga blei følgd opp med telefonintervju av seks brann- og 
 redningsvesen4, to frå kvar av dei tre regionane. Grunnlaget for å velje ut 


intervjuobjekta var at dei anten hadde svara eintydig negativt eller eintydig positivt på 
 eitt eller fleire spørsmål om temaa kompetanse, opplæring og øvingar. Formålet med 
 oppfølgingsintervjua var å få utdjupande informasjon om årsakene til at dei anten var 
 positive eller negative, og dessutan fakta og oppfatningar om innsats og beredskap i 
 vegtunnelar meir generelt. 


4)   Etne og Vindafjord brann og redning, Rauma brannvesen, Trøndelag brann- og redningstjeneste IKS, Lofoten brann- og rednings-
vesen, Odda brannvesen og Nordkapp brannvesen.

For å undersøkje tryggleiksforvaltninga i vegvesenregionane vest, midt og nord blei det 
 gjennomført intervju med desse aktørane i dei tre regionane: 


•  tunnelforvaltarane med ansvar for dei 41 tunnelane i utvalet (til saman 10 
 tunnelforvaltarar) 


•  tryggleikskontrolløren i regionane


•  representantar for leiinga ved regionkontora


Tunnelforvaltarane blei spurde om arbeidet med tryggleiksforvaltninga generelt, 
 nærmare bestemt arbeidet med risikoanalysar, beredskapsplanar, opplæring og 
 øvingar, rapportering av hendingar og rutinar for dokumentasjon. I tillegg blei 
 tunnelforvaltarane bedne om å skildre spesielle særtrekk ved tunnelane i utvalet.


Tryggleikskontrollørane blei intervjua for å sjå nærmare på samordning av 
 tryggleiksforvaltninga i regionane. Koordinering med naudetatar, planlegging og 
 evaluering av øvingar, og arbeid med beredskapsplanar blei også tatt opp i intervjuet 
 med tryggleikskontrollørane, i tillegg til arbeidet med periodiske inspeksjonar.


For å sjå nærmare på organiseringa og korleis regionane i Statens vegvesen 
 følgjer opp tunnelforvaltninga, blei det gjennomført intervju med dei tre regionane. 


Det blei henta inn informasjon om korleis tunnelforvaltninga er organisert, og ein 
 bad om vurdering av opplysningane for kvar enkelt region frå dokumentanalysen. 


Dette gjaldt opplysningar om planverket for tunnelane, beredskapsarbeid gjennom 
 brann- og redningsøvingar og tilrettelegging for læring og erfaringsutveksling, i 
 tillegg til kva kunnskap trafikantane har om sjølvredningsprinsippet og kjennskap 
 til tryggleiksutstyret i tunnelar. Det blei også henta inn synspunkt frå regionane på i 
 kva grad den faglege styringa frå Vegdirektoratet legg til rette for ein systematisk og 
 einsarta tryggleiksforvaltning.


Intervjuet med Vegdirektoratet gav opplysningar om kvalitetssystemet i Statens 
 vegvesen og informasjon om korleis direktoratet har formidla retningslinjer og rettleiing 
 for å ta i bruk tunneltryggleiksforskriftene til regionane. Temaet opplysningskampanjar 
 om korrekt trafikantåtferd og tilgjengeleg tryggleiksutstyr i tunnelar blei også tatt opp. 


Det er vidare gjennomført intervju med Samferdselsdepartementet for å sjå nærmare 
på arbeidet til departementet i samband med iverksetjing av tunneltryggleiksforskrifta, 
både når det gjeld oppgradering av tunnelar på riksveg og når det gjeld styringa frå 
departementet og oppfølginga av tryggleiksforvaltninga elles i Statens vegvesen.



(42)40 Dokument 3:16 (2015–2016) Rapport



3 Revisjonskriterium


Det er eit overordna samferdselspolitisk mål at det ikkje skal skje ulykker med drepne 
 eller hardt skadde i transportsektoren. Denne nullvisjonen har lege til grunn for 
 samferdselspolitiske prioriteringar dei siste tiåra. Nullvisjonen får mellom anna den 
 følgja at ein må forme transportsystemet på ein slik måte at det fremmar rett åtferd og 
 i størst mogleg grad hindrar at menneskelege feilhandlingar får fatale konsekvensar. 


Vidare må ein påverke trafikantane til ei sikker åtferd, jf. Innst. S. nr. 240 (2003–2004) 
 og St.meld. nr. 24 (2003–2004) Nasjonal transportplan 2006–2015.


Ein samla transport- og kommunikasjonskomité slutta også opp om visjonen da 
 Nasjonal transportplan 2014–2023 blei behandla.5


Det offentlege vegnettet er tredelt og omfattar riksvegar, fylkesvegar og kommunale 
 vegar, jf. lov om vegar (veglova) §§ 1 og 2. Veglova skal sikre at vegane alltid blir 
 planlagde, bygde, haldne ved like og drifta på den måten trafikantane og samfunnet er 
 tente med. 


3.1 Krav til tryggleik og beredskap i tunnelar på vegnettet


Oppgåva til vegstyresmaktene er å skape størst mogleg trygg og god avvikling 
 av trafikken. Formålet med tunneltryggleiksforskrifta og tunneltryggleiksforskrifta 
 for fylkesveg m.m. er å sikre det lågaste tillatne tryggleiksnivået for trafikantar i 
 tunnelar. Derfor set forskriftene krav til å førebyggje kritiske hendingar som kan setje 
 menneskeliv, miljøet og tunnelanlegg i fare, og til å sørgje for vern i tilfelle ulykker. 


Gjennom tunneltryggleiksforskrifta blei EU-direktiv 2004/54/EF sett i verk i Noreg.6
 Tryggleiken i tunnelar er mellom anna avhengig av korleis tunnelen er utforma, og kva 
 tryggleiksutstyr og beredskap han har. Forvaltning, drift og vedlikehald av tunnelar skal 
 vere organisert og skal ha nok midlar til rådvelde, slik at ein sikrar trafikktryggleik og 
 trafikkflyt gjennom tunnelar. Drifts- og redningstenestene skal ha tenleg opplæring,  
 jf. tunneltryggleiksforskrifta § 8, vedlegg 1, pkt. 3.1.


Då transport- og kommunikasjonskomiteen behandla EU-direktivet, slutta komiteen 
 seg til at nødvendig ombygging av tunnelar etter krav i tunneltryggleiksforskrifta skal 
 utførast i samsvar med ein plan som i utgangspunktet ikkje skal strekkje seg over meir 
 enn ti år. Tidsrommet kan forlengjast med inntil fem år for statar med ein høvesvis 
 omfattande tunnelmasse.7 Tunneltryggleiksforskrifta § 14 fjerde ledd fastset at 


renovering av tunnelar skal vere fullført seinast 30. april 2014, med høve til forlenging 
 med fem år på grunn av stor tunnelmasse, dvs. seinast 30. april 2019. 


I Innst. S. nr. 166 (2006-2007), jf. St.meld. nr. 12 (2006–2007) Regionale fortrinn – 
 regional framtid understrekar fleirtalet i kommunal- og forvaltningskomiteen at det 
 er viktig med god standard på det fylkeskommunale vegnettet, eit akseptabelt nivå 


5)   Innst. 450 S (2012–2013) Innstilling fra transport- og kommunikasjonskomiteen om Nasjonal transportplan 2014–2023.


6)   EU-direktiv 2004/54/EF blei innlemma i EØS-avtalen i 2006, jf. Innst. S. nr. 216 (2005–2006) til St.prp. nr. 63 (2005–2006) Om sam-
 tykke til godkjenning av avgjerd i EØS-komiteen nr. 10/2006 av 27. januar 2006 om innlemming i EØS-avtala av direktiv 2004/54/EF 
 om minstekrav til tryggleik i tunnelar i det transeuropeiske vegnettet. 


7)   Innst. S. nr. 216 (2005–2006) Innstilling fra transport- og kommunikasjonskomiteen om samtykke til godkjenning av avgjerd i EØS-
komiteen nr. 10/2006 av 27. januar 2006 om innlemming i EØS-avtala av direktiv 2004/54/EF om minstekrav til tryggleik i tunnelar i 
det transeuropeiske vegnettet. 

på veginvesteringane og ein fullgod trafikktryggleikspolitikk i alle fylkeskommunane. 


Tunneltryggleiksforskrift for fylkesveg m.m. blei sett i kraft 1. januar 2015. Det går fram 
 av denne forskrifta at renovering av tunnelar for å oppfylle krava til tryggleiksnivå skal 
 utførast etter ein tidsplan og skal vere fullført seinast 1. januar 2020. Fylkeskommunar 
 med stor tunnelmasse kan etter søknad til Vegdirektoratet få forlengt fristen med opptil 
 fem år utover 2020.


Transport- og kommunikasjonskomiteen viser i Innst. S. nr. 216 (2005-2006),  
 jf. St.prp. nr. 63 (2005–2006) 8 til at Stortinget i fleire samanhengar har vore opptatt 
 av tunneltryggleik, og at den overordna styresmakta for brannvern legg vekt på 
 førebyggjande branntryggleik og mogleg redningsinnsats i tunnelar.


Etter forskrift om systematisk helse-, miljø- og sikkerhetsarbeid i virksomheter 
 (interkontrollforskrifta) pliktar den som er ansvarleg for verksemda, å sørgje for 
 systematisk oppfølging av dei krava som er fastsette i brann- og eksplosjonslova 
 og eltilsynslova. Det blir kravd aktivitet i form av kartlegging, risikovurdering og 
 handlingsplanar, og dessutan at det blir sett i verk rutinar for å avdekkje, rette opp  
 og førebyggje brot på krav. 


3.1.1  Tryggleik


Tunneltryggleiksforskrifta legg opp til at fluktvegar og naudutgangar skal bli tilpassa 
 slik at trafikantane kan ta seg ut anten til fots eller ved hjelp av eige køyretøy. Det 
 er også forventa at det jamleg blir arrangert opplysningskampanjar som dreier 
 seg om korrekt åtferd for trafikantane når dei nærmar seg eller køyrer gjennom 
 tunnelar. Sjølvredningsprinsippet er det grunnleggjande prinsippet for evakuering 
 av vegtunnelar ved brann.9 Tunneltryggleiksforskrifta er innarbeidd i handbok 
 R511 Sikkerhetsforvaltning av vegtunneler og handbok N500 Vegtunneler. Desse 
 handbøkene skal vere lagde til grunn når ein planlegg, byggjer, driftar og held ved like 
 vegtunnelar.


Etter § 10 i tunneltryggleiksforskriftene for riks- og fylkesvegar skal det gjennomførast 
 ein risikoanalyse for tunnelar etter ein detaljert og godt definert metode som er i 
 samsvar med beste praksis. Planar for nye tunnelar skal tryggleiksgodkjennast.10 Etter 


§ 9 skal Vegdirektoratet utføre jamlege inspeksjonar for å sjå til at alle tunnelar som 
 er omfatta av forskrifta, er i samsvar med krava som er fastsette i denne. Tidsrommet 
 mellom to inspeksjonar av ein tunnel skal ikkje overstige seks år.


Vegdirektoratet kan fastsette strengare krav, jf. tunneltryggleiksforskrifta § 8 femte ledd. 


Vegdirektoratet kan også godkjenne at det blir sett inn alternative risikoreduserande 
 tiltak dersom det er krav i forskrifta som ikkje kan gjennomførast eller berre gjennom-
 førast til ein urimeleg høg kostnad. Føresetnaden er at dei alternative tiltaka vil føre til 
 likeverdig eller betra vern. I slike tilfelle skal ein informere overvakingsorganet i EFTA, 
 jf. tunneltryggleiksforskrifta § 8.


Etter § 4 i tunneltryggleiksforskriftene for riks- og fylkesvegar skal Vegdirektoratet 
 gi løyve til at tunnelar blir tatt i bruk, og innstille eller avgrense bruken av ein tunnel 
 dersom tryggleikskrava ikkje er oppfylte. Vegdirektoratet eller den respektive 
 fylkeskommunen11, skal sjå til at det relevante organet


•  regelmessig prøver og inspiserer tunnelar og utarbeider tryggleikskrav som er 
 knytte til dette


8  St.prp. nr. 63 (2005–2006) Om samtykke til godkjenning av avgjerd i EØS-komiteen nr. 10/2006 av 27. januar 2006 om innlemming i 
 EØS-avtala av direktiv 2004/54/EF om minstekrav til tryggleik i tunnelar i det transeuropeiske vegnettet.


9)  Statens vegvesen (2014) Håndbok N500 Vegtunneler, fagleg innhald 2010.


10)  Tunneltryggleiksforskrifta § 8 med vedlegg I og II og § 9.


11)  Oslo kommune på tunnelar på vegnettet i Oslo. 

•  set i verk organisasjons- og driftsordningar, medrekna planar for handtering av 
 naudssituasjonar, for opplæring og utrusting av redningstenester


•  definerer framgangsmåten for omgåande stenging av ein tunnel i ein 
 naudssituasjon


•  gjennomfører nødvendige risikoreduserande tiltak


Etter § 5 i dei same forskriftene er regionvegkontoret tunnelforvaltar. For kvar større 
 hending eller ulykke som skjer i ein tunnel, skal tunnelforvaltaren utarbeide ein rapport. 


Denne rapporten skal sendast til tryggleikskontrolløren, til Vegdirektoratet og til 
 redningstenestene seinast ein månad frå hendinga eller ulukka fann stad. Dersom det 
 blir utarbeidd ein undersøkingsrapport med ein analyse av omstenda rundt hendinga 
 eller ulukka eller konklusjonane ein kan trekkje av henne, skal regionvegkontoret 
 seinast ein månad etter at dei får rapporten, sende han til tryggleikskontrolløren, 
 Vegdirektoratet (eller den som direktoratet har delegert mynde til for fylkesvegane) og 
 redningstenestene.


For kvar tunnel skal ein oppnemne ein tryggleikskontrollør som skal vere uavhengig 
 i alle spørsmål om tryggleik i vegtunnelar, jf. § 6 i tunneltryggleiksforskriftene. Den 
 oppnemnde tryggleikskontrolløren skal mellom anna 


•  sikre samordning mellom Statens vegvesen og redningstenester, og vere med 
 på å utarbeide driftsplanar


•  vere med i planlegging, gjennomføring og evaluering av redningsoperasjonar


•  vere med på å fastsetje tryggleiksplanar og på spesifisering av konstruksjon, 
 utstyr og drift for både nye tunnelar og endringar av eksisterande tunnelar


•  kontrollere at driftspersonalet og redningstenestene får opplæring, og delta i 
 organisering av øvingar som blir haldne med jamne mellomrom


•  kontrollere at tunnelkonstruksjonen og utstyret i han blir halde ved like og 
 reparert


•  vere med på evaluering av alle større hendingar eller ulykker som er nemnde i  


§ 5 andre og tredje ledd, rapportering av hendingar og undersøkingsrapport
 Vegdirektoratet skal i samsvar med instruks for Statens vegvesen støtte etaten og 
 sørgje for at han følgjer opp tryggleikstilrådingar frå Statens havarikommisjon for 
 transport. 12


3.1.2  Beredskap


Vegdirektoratet skal ha oversikt over risiko, truslar og sårbarheit for vegnettet, og i 
 tillegg arbeide tverrsektorielt med planlegging av beredskap, jf. instruks for Statens 
 vegvesen. For alle vegtunnelar som er lengre enn 500 meter, er det krav om 
 risikoanalysar, jf. tunneltryggleiksforskriftene §§ 10 og vedlegg II, punkt 2.3.


Brannvern i vegtunnelar er regulert i lov om vern mot brann, eksplosjon og ulykker med 
 farlig stoff og om brannvesenets redningsoppgaver (brann- og eksplosjonsvernlova). 


Føresegnene er utdjupa i forskrift om brannforebygging 13 og forskrift om systematisk 
 helse-, miljø og sikkerhetsarbeid i virksomheter (internkontrollforskrifta).


Alle kommunar pliktar etter brann- og eksplosjonsvernlova § 9 å etablere og drive 
 eit brannvesen, anten åleine eller saman med andre kommunar. Dei kommunale 
 brannvesena skal kunne handtere alle typar uønskte hendingar som blir avdekte 
 gjennom risiko- og sårbarheitsanalysane i kommunane. Ifølgje forskrift om organisering 
 og dimensjonering av brannvesen (dimensjoneringsforskrifta) skal brannvesenet i 
 utgangspunktet vere organisert og dimensjonert på basis av risiko og sårbarheit. 


12)  Instruks for Statens vegvesen.


13)  Forskrift om brannforebygging brannforebyggende tiltak og tilsyn (fobtot.) gjaldt fram til 1. januar 2016.

Beredskapen skal sikre innsats i heile kommunen innanfor krav til innsatstid, jf. § 5-1 
 første ledd. Innsatstida utanfor tettbygde strøk bør ikkje vere på meir enn 30 minutt. 


Brannvesenet skal disponere eigna og tilstrekkeleg utstyr med høg driftstryggleik, jf. § 
 6-1. Ein føreset at brannvesenet utarbeider innsatsplanar som er tilpassa oppgåvene til 
 brannvesenet i tunnelen, og at planane er bygde på eit sett med scenario og samordna 
 både med tunneleigaren, politiet og helsevesenet for å sikre ein sikker og effektiv 
 innsats. Det er normalt tenleg at innsatsplanane for alle dei aktuelle etatane blir samla 
 som bilag til eller som ein del av beredskapsplanen for kvar enkelt tunnel.14


Etter brann- og eksplosjonvernlova § 13 skal kommunen basert på ei risikovurdering 
 identifisere og føre register over særskilde brannobjekt som lengre vegtunnelar. 


Vidare skal kommunen sørgje for at det jamleg blir ført tilsyn med slike objekt. Tilsynet 
 skal omfatte alle forhold som har konsekvensar for branntryggleiken, medrekna 
 bygningsmessige, tekniske, utstyrsmessige og organisatoriske brannsikringstiltak, og 
 forhold som påverkar brannsløkking og annan redningsinnsats.


Kommunen kan i samsvar med brann- og eksplosjonvernlova § 14 påleggje nød-
 vendige brannverntiltak for tunnelar. Den sentrale tilsynsstyresmakta kan påleggje 
 eigaren av tunnelar som blir rekna for å utgjere ein ekstraordinær risiko innanfor ein 
 kommune, å etablere ein eigen brann- og ulykkesberedskap, eller å dekkje kostnadene 
 ved ei nødvendig oppgradering av det kommunale brannvesenet og halde dette ved like. 


Brannvesenet i alle kommunar skal etter førespurnad frå innsatsleiaren på ein 
 skadestad yte hjelpeinnsats ved eksplosjon og andre ulykker i andre kommunar så 
 langt det er mogleg under omsyn til eigen beredskap, jf. brann- og eksplosjonsvernlova 


§ 15 tredje ledd. Kommunane skal samarbeide om lokale og regionale løysingar av 
 førebyggjande og beredskapsrelaterte oppgåver med sikte på best mogleg utnytting av 
 dei samla ressursane, jf. brann- og eksplosjonsvernlova § 15 første ledd.


3.1.3  Materielle krav og tryggleikstiltak


Tunneltryggleiksforskriftene omtalar i vedlegg I materielle krav og tryggleikstiltak for 
 infrastrukturen.15


Tryggleiken er også avhengig av god kommunikasjon og samhandling mellom dei 
 ansvarlege styresmaktene og redningstenestene, representert ved politi, brannvesen, 
 ambulansetenesta og andre som blir involverte ved hendingar i tunnelane.16


I samband med stortingsbehandlinga av meldinga om samfunnstryggleik støttar 
 justiskomiteen synet om at felles øvingar og samhandling på alle nivå er ein 
 viktig føresetnad for ein god beredskap og innsats frå naudetatane.17 I innstillinga 
 understrekar justiskomiteen at ein må leggje særskild vekt på lokale og regionale 
 øvingar, ettersom desse er svært viktige for at lokale naudetatar skal klare å halde 
 oppe nødvendig beredskap og innsats. Justiskomiteen seier vidare at debriefing er 
 viktig både ved øvingar og etter større hendingar for mellom anna å trekkje lærdom og 
 møte nye hendingar best mogleg rusta. 


Nasjonal transportplan og årlege budsjettproposisjonar sikrar ifølgje Samferdsels-
 departementet at hovudlinjene i stortingsmeldinga om samfunnstryggleik i 


14)  Statens vegvesen (2014) Tilskudd til brannberedskap. Til kommuner der tunnel representerer en ekstraordinær risiko. Statens veg-
 vesens rapportar, nr. 228.


15)  Dette omfattar talet på løp og køyrefelt, tunnelgeometri, fluktvegar og naudutgangar, tilkomst for redningsteneste, havarilommer, avløp, 
 brannmotstanden i konstruksjonane, lysanlegg, ventilasjon, naudstasjonar, vassforsyning, trafikkskilt, kontrollsentral, overvakings- 
 system, utstyr til stenging av tunnelen, kommunikasjonssystem, straumforsyning og straumkrinsar og brannmotstanden i utstyret.


16)  Statens vegvesen (2014) Håndbok R511 Sikkerhetsforvaltning av vegtunneler, fagleg innhald 2007.


17)  Innst. 426 S (2012‒2013) Innstilling fra justiskomiteen om samfunnssikkerhet. 

transportsektoren blir følgde opp.18 Eit mål for arbeidet med samfunnstryggleik 
 og beredskap er å førebyggje uønskte hendingar og minske følgjene dersom 
 slike hendingar oppstår, jf. Meld. St. 26 (2012–2013). Fleirtalet i transport- og 
 kommunikasjonskomiteen peikar i Innst. 450 S (2012–2013) på behovet for 
 ein heilskapleg og samordna planlegging av krisehandtering på og mellom 
 alle forvaltningsnivå, der ein kan vidareutvikle gode arenaer for samarbeid og 
 erfaringsutveksling i og mellom transportsektoren og andre fullmaktsområde. 


Transport- og kommunikasjonskomiteen støttar vidare opp om det arbeidet regjeringa 
 gjer. Dette omfattar mellom anna at ein fører vidare og styrkjer arbeidet med risiko- og 
 sårbarheitsanalysar og kriseplanar, at ein rettar stor merksemd mot gjennomføring 
 og læring av krisehandteringsøvingar, og at ein sikrar samvirke med relevante 
 styresmakter og aktørar for betre å kunne handtere større hendingar innanfor 
 transportsektoren.


3.2 Dei sentrale styresmaktene og det overordna ansvaret deira for 
 tunneltryggleik


Samferdselsdepartementet har det overordna ansvaret for rammevilkår på veg-
 sektoren, medrekna samordning og styring av arbeidet med samfunnstryggleik og  
 beredskap. Gjennom Statens vegvesen har departementet ansvaret for tryggleiken  
 på vegnettet og for å leggje til rette for god styring og oppfølging av tunnel-


oppgraderingane som skal gjennomførast i samsvar med tunneltryggleiksforskrifta.


Samferdselsdepartementet har det overordna ansvaret for at styringsdialogen mellom 
 departementet og Statens vegvesen fungerer på ein tenleg måte, og for at Statens 
 vegvesen rapporterer relevant og påliteleg resultatinformasjon, jf. bestemmelser 
 om økonomistyring i staten, kap. 1.2. Vidare skal styringa og oppfølginga frå 


departementet vere tilpassa eigenarten til verksemda og dessutan risikoar ved henne 
 og kor vesentleg ho er, jf. kap. 1.3. I løyvingsreglementet § 10 er det stilt krav om at 


«utgiftsbevilgningene skal disponeres på en slik måte at ressursbruk og virkemidler 
 er effektive i forhold til de forutsatte resultater». Krava er mellom anna førte vidare i 
 reglement for økonomistyring i staten.


Statens vegvesen er eit forvaltningsorgan under Samferdselsdepartementet. Etter 
 Instruks for Statens vegvesen har Vegvesenet eit samla ansvar for å følgje opp 
 nasjonale oppgåver for heile vegtransportsystemet (sektoransvar) og for å ta initiativ, 
 oppmuntre og støtte dei primært ansvarlege slik at samfunnsbidraget til sektoren blir 
 best mogleg. Kommunar og fylkeskommunar kan berre bli pålagde plikter og oppgåver 
 i lov eller med heimel i lov.


Statens vegvesen har mellom anna ansvar for


•  å planleggje, byggje, drifte og vedlikehalde riksvegane og fylkesvegnettet


•  å ha oversikt over risiko, truslar og sårbarheit for vegnettet, og i tillegg arbeide 
 tverrsektorielt med planlegging av beredskap


•  å sørgje for ein effektiv sams vegadministrasjon for riksvegsaker og andre 
 statlege oppgåver, og for fylkeskommunen i fylkesvegsaker 


•  å støtte fylkeskommunen i rolla som regional utviklingsaktør med mellom anna 
 analysar og vurderingar av ulike tiltak innanfor transportområdet – etter initiativ 
 frå fylkeskommunen som sams vegadministrasjon


18)   Brev frå Samferdselsdepartementet til Riksrevisjonen 10. juni 2015.

